
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Д. Өлзийсайханы орчуулга

	 

	УУЛСЫН ЗУРАГЛАЛ

	Чжэн бид хоёр бүр багын найзууд. Харин одоо дөч хүрч байгаа бид ийм хоёр архичин, залхуу болчхоод байгаа юм. Урьд тосгондоо авьяастай хүмүүс гэж тооцогдож явлаа. Чжэн шүлэг бичдэг, залуу наснаасаа уран зураг сонирхдог. Ми Фэй1 шиг алдарт зураач болохыг мөрөөддөг сөн. Би бол Нанжин хотын их сургуульд суралцаж цзиньши2 зэрэг горилж шалгалт өгч явсан удаатай. Гэвч нэг шалгалт дээр гурав дахин унаж, хээл хахууль өгөхгүйгээр цааш ахихгүй гэдгийг сая ойлгож, цаг үеэ зэвүүцэн муучилж зүхээгүй ч гэлээ ертөнцийг тэрүүхэндээ баахан голж харин цзиньши зэрэг горилсон буурал үстэй хүмүүс нүдэнд олонтоо өртөх болсонд би хичээлд оролцох идэвх цогоо бүрмөсөн сааруулсан. Яг тэр үед эцэг маань талийгаач болж, би төрсөн нутаг Ханьчжоудаа эгэн ирж фуцзяны цай наймаалах ажил эрхлэн даруухан хамжлагат ноён болдог байна. Чжэн ч гэсэн тэр үед Ханьчжоуд буцан ирсэн гэж би дуулсан авч түүнтэй ер тааралдсангүй. Ажил хэрэг гэж түвэг удсан юмгүй атлаа уулзах зав гарсангүй. Гэтэл бид хоёр нэг л ресторанд хааяа хааяа ордог нь мэдэгдэв. Түдэлгүй сард хэд хэдэн удаа уулздаг болж шил дарс хуваан ууж уран зохиолын талаар хүүрнэдэг боллоо.

	Түүнийг яагаад уран зургаа орхисон гэж би асууж шалгаагаагүй нь мэдээж, тэр ч надаас чухам юунаас болж цзиньши зэрэг горилсон шалгалт ахин өгөхгүй байна гэж сонирхсонгүй. Бид хоёр хоёулаа адилхан бүтэлгүйтсэн байснаас ч тэр байж болзошгүй, гэхдээ бид олон жилийн дараа, нас тогтсон эрчүүл болсон хойно уулзаж бүтэлгүй амьдралдаа гомдоллохыг аль эрт хүсэхээ больсноос тэгсэн гэвэл арай үнэний хувьтай биз.

	Нэгэн шөнө Чжэн бид хоёр Сиху нуурт хээ тавьж чимсэн завин дотор дарс тамшаалан сууж байлаа. Миний хүү цзиньши зэрэг горилох шалгалт өгөхөөр бэлтгэж байгаа гэж намайг хэлэхэд, 

	— Хэр зэрэг амжилттай вэ? Эцгээсээ дээр үү? хэмээн асуув.

	— Их сургуулийн ректорт ивээл үзүүлээч гэж гуйх гэж байгаа. Мэдлэгээс ивээл тун чухал.

	Түүний дугариг царай гялалзан, хамар доороо жижиг шингэн сахалтай боловч цаанаа нэг хүүхдэрхүү зан цухалзана. Хүүхэд байхдаа нимгэн цайвар царайтай, хурц нүдтэй байсан сан.

	— Чи ер нь яагаа вэ? Юунд уран зургаа орхисон юм бэ?

	Түүний царай дорхноо барайж, босоход завь ганхлаа. Шал дэмий асуулаа гэж би ч даруй харамсав. Чжэн нүдээ аньсан чигээрээ завийг тэгшлэхийг оролдоно. Завь сая нэг тогтвортой болж, түүнийг нүдээ нээхэд царайд нь зөөлөн инээмсэглэл тодров.

	— Би одоо гартаа бийр барихаа больсон нь үнэн, гэхдээ зураач хэвээрээ шүү. Яагаад орхисон гэж байна уу? Шалтгаан олон бий. Чамайг ингэж асуухад Хэн Шань багшаас сонссон нэгэн түүх санаанд буулаа. Би ярья, яагаад намайг зураг зурахаа больсны учрыг чи ойлгоно биз. Тэр түүх бүр Цин3 угсааны хааны үед дал, наян жилийн өмнө болсон юм. Би зарим зүйлийг мартсан учраас барин тавин тодорхой хэлж чадахгүй, гэхдээ ийм түүх байгаа юм.

	Тэгээд Чжэн дараах түүхийг надад өгүүлэв.

	Хэн Шанийн багш Ци Байши4 хорь ч хүрээгүй явахдаа нэгэн хүнтэй яагаад ч юм маргалджээ. Харамсалтай нь би тэр хүний нэрийг тогтоосонгүй, тэгээд ч тэр хүн нэр цуунд гараагүй байхдаа зурахаа больж Нанжин хотоос одсон тул өдийд түүнийг санаж буй хүн бий болов уу даа. Тэр хоёр «Бодит байгаль, хүний зурсан байгаль хоёрын аль нь илүү сайхан бэ?» гэсэн зураачдын дунд байнга явагддаг л сэдвээр маргалдаж л дээ. Хоёулаа л идэр залуу байж хэн хэндээ мөчөөгөө өгсөнгүй. Өнөө зураач Ци Байшиг хэсэг дув дуугүй ширтэж сууснаа өгүүлсэн нь:

	— Би зураг зурахаа больё гэж бодох юм. Авьяас чадвартаа итгээгүйгээс биш харин зургаас нэг л эмээх юм.

	Тэгээд Ци Байшид ийм түүх ярьжээ. Тэр хуучны зураг, үзэсгэлэн төгс байгаль эрж Өмнөд Хятадаар хэрэн явж байгаад нэгэн удаа Аньцинскийн бөглүү ууланд замаасаа хазайж төөрчээ. Том модны ёроолд унтахаар хэвтэж гэнэ. Зун цаг тул мухар шумуул амар заяа үзүүлэхгүй дайрна. Маргааш өглөө нь өлсөж ядарсан дутуу нойртой хоносон тэр хүн цааш ойд орохоор гэлдэртэл ус намуухан хоржигнон урсах сонсогдлоо. Ядарснаа ч умартан хоржигнох чимээ гарсан зүг яаран алхаж ойгоос гартал уулын багавтар урсгалтай санамсаргүй тулгарч, тэсэхүйеэ цангаж байсан авч тэр дороо зогтусан саатлаа.

	Нөгөө эрэгт зүүн талд нь эгц том хад дүнхийнэ. Тэр хадны хавцлаас уулын ус урсаж байх нь үзэгдэв. Хадны орой дээр царс, цуур тарчигхан ургаж, энд тэнд нь олс, чөдөр өвс, нарийн шилбүүрээрээ хоорондоо орооцолдон зуурч унжжээ.

	Тэр хүн ихэд ядарч туйлдсан авч зураач тул зогсож саатсангүй шууд л голын урсгал сөрөн дээш хавцлын ам зүглэн алхав.

	Хавцлын тэнд голын урсгал тогтонги, хөхөлбөр туяатай хар устай зэлүүд тохой үүсгэсэн агаад ус арай дээхнээс нь сар ширтэн архирах бар адил доош цацагдан шидэгдэж урсгалын ёроолд тонгойсон том бухтай төсөөтэй чулууг цагаан хөөс цахруулан мөргөнө. Голын хоёр талаар жигтэй хачин хэлбэртэй хад асгын шавааралдсан цавчим хурц орой нь сүндэрлэх агаад хадны ан цаваар ус нэг ил, нэг далд орон хуйнаас нь гаргасан сэлэм шиг нарийхан хүрхрээ үүсгэн доош шидэгдэнэ. Зуны нарны туяанд усан бөмбөлөг гялтганан хар саарал, хар хөх хад бүтээгч нь сүхээр засаж янзалсан мэт голын урсгалыг огцом бариу хүрээлж, усны жижиг дусал агаарт бужигнана. Хадны энд тэнд хар ногоон мод битүү ургажээ. Ус чанга хоржигнон, нар өгөөжтэй тусах авч хадны хавцалд амьтай голтой зүйл байхгүй болохоор цаанаа нэг зэвүүн, ус урсах биш уулын цэв хүйтэн манан тогтсон гэлтэй. Хавцлыг тал бүрээс нь хүрээлсэн хөхрөн харагдах цавчим оройнууд ногоорон сунжирсан байхыг ганц харахад л төөнөм халуун арилах шиг санагдана. Мань залуу нүдээ бүлтийтэл ширтэн, чих тавин чагнана. Ингээд зогсоод байвал нэг мэдэхэд голын урсгал дунд хаягдсан чулууны нэг болон хувирч болзошгүй шүү. Юмыг яаж мэдэх вэ, бух, барстай төсөөтэй эдгээр хад цагтаа амьтай ч байсан юм билүү...

	— Та төөрчхөв үү? гэх дуу гэнэт сонсогдов. Мань залуу гайхан эргэж харахад өмнө нь бууралдуу үстэй, даруухан хувцасласан, нүдэнд дулаахан нэг эр зогсоно. Усны хоржигнох чимээнд дассан чихэнд нь өнөөх хүний дуу аятайхан хэдий боловч энэ хавцал дотор нэг л таарамжгүй сонсогдлоо.

	— Яг тийм, уг нь Аньцин орох «санаатай гараад өчигдөр замаасаа хазайчихлаа гэж мань эр хариулав.

	Өнөөх хүн түүнийг толгойноос нь хөлийг нь хүртэл шинжээд санаа нь тайвширсан бололтой:

	— Тоогүй юм болж дээ! Манайд ор л доо хэмээн өгүүлэв.

	Залуу эргэн тойрныг ажиглатал сүрлээр хучсан жижиг овоохой нүдэнд нь тусав. Уулын голын тэндээс овоохой хүртэл мурилзах нарийхан сувгийг энэ хүн ухаж хийсэн нь лавтай. Мань эр тэсэхүйеэ халууцан ядарч, ам нь цангаж хатсаныг сая мэдрэв.

	Нөгөө хүн залууг жижиг овоохойдоо оруулж суулгаад цай хоол чимээгүйхэн бэлтгэж гарлаа. Түдэлгүй мань эрийг агшаасан шар будаа, загас, ногоо амандаа дүүрэн чихэж үмхэж идэхийг их л дотно ширтэнэ.

	— Сайн ид! Надад идэх юм хангалттай их бий. Энэ шар будаа, ногоог би өөрөө тэр харагдаж байгаа талбайд тарьдаг, загас голоос барьдаг.

	Залуу цадаж, дотор нь уужран овоохой доторхыг тайвуу харна. Өнөөх эр бас л идэх юм бэлтгэсээр байв. Овоохой дотор айхтар эмх цэгцтэй ажээ. Үнэндээ буланд тавьсан модон авдраас өөр юм байсангүй. Овоохойд сэрүүхэн цэвэрхэн. «Энэ юун хүн бэ?» гэж мань эр овоохой доторхыг сониучирхан харах зуур бодно. Тэгснээ ус хоржигнох чимээ дахин сонсов. Усны хоржигнон урсах нэг хэвийн чимээнд дасаж, хэсэг зуур мартагнасан ажээ. Тэгээд хавцлын зүг хартал хана үзэгдэх нь тэр. Урьд тэнд цонх байсныг дөнгөж сая битүүлснийг мань эр ажиглаагүй сэн бол сэтгэл нь бачимдаж аягүйрхэхгүй сэн. Ингэхлээр нарны гэрэл барагтайхан нэвтэрдгээс болж овоохой дотор гэрэл муутай байгаа хэрэг биш гэсэн үг. «Тэнд цонх байсан бол энд овоо гэгээтэй, хавцал ч харагдахаар байх... Энэ хүн юунд ингэж...» хэмээн залуу гайхна. Яг энэ агшинд овоохойн эзэн орж ирэн залууг инээмсэглэн харж өгүүлэх нь:

	— Хэчнээн ч он жил өнгөрөв дөө? Бараг найм байх. Тийм дээ, би найман жил хүний бараа харсангүй. Та яараагүй бол маргааш өглөө яв л даа. Тэгээд ч ойрын тосгон хүртэл хоёр хоногийн зай лав бий. Аяа, бүтэн найман жил хүний бараа үзсэнгүй...

	Ийнхүү өгүүлээд яагаад ч юм тачигнатал баясгалантай хөхөрч, залуу ч тэссэнгүй бас даган инээж, «Аглагч гарцаагүй мөн дөө!» гэж таамаглана. Энэ хүн яагаад ийнхүү сайхан эелдэг харьцсан, яагаад ингэж даруухан сууж байгааг дор нь ойлголоо. Залуу түүнд сүүлийн жилүүдийн үйл явдлыг хүүрнэв. Аглагч тэр хүн юм мэдэж байгаа шинж ер алга. Зүгээр л зөвшин толгой дохиж, ярьж байгаа зүйлийн агуулга биш, харин идэр залууг ширтэн, хүний яриа сонсож суух нь илүү тааламжтай байгаа юм шиг харагдана. Хүү нь айлчлан ирсэн эцэг хүн шиг байв. Залуу түр дуугүй болоход овоохойн эзэн

	— Ингэхэд ирээдүйд та ямар ажил эрхлэх гэж байна даа?

	— Уран зураг оролдох санаатай.

	Уран зураг ий?!

	Аглагчийн тогтуун царай гэнэт хувиран өвгөн хүний айж зэвүүцсэн шинж тодорч, духанд нь агшин зуур атираа гарч, үс нь бууралтах шиг болов. «Би дэмий юм хэлчхэв үү?» гэж залуу тээнэгэлзэн бодлоо. Овоохой дотор нам гүм ноёрхож гадаа усны хоржигнон урсах чимээ л сонсогдоно. Аглагчийн царай дахин тайвуу дөлгөөн болоход залуу, 

	— Би эвгүй юм ярьчихав уу даа? гэж асуухад:

	— Зүгээр, зүгээр! Битгий санаа зов хэмээн тайтгаруулав. Энэ аглагч хүн, энэ овоохой залууд нэг л сэжигтэй санагдаж, ам нь түгжигдчихэв. Харин өвгөн гэнэт ам нь халсан мэт зогсолтгүй ярьж, уулын голын загас ямар аятайхан үнэртдэг, хавар цагт ууланд ямар сайхан амттан ургадаг, өвөл хэрэглэх түлшээ намар цагт базаах нь чухал гэх зэрэг зүйл хүүрнэнэ. Гэхдээ түүний царайд сэтгэл түгшсэн, эмээсэн шинж байн байн үл мэдэг илрэхэд, залууд төрсөн сэжиг бүр ч лавшрав. Түдэлгүй яриа тасарч хоёул бие биеэ цухалдан ширтэж, таг дуугүй сууна. Дараа нь өвгөн гашуун инээмсэглэлээ хүчлэн дарж, хэлэх нь:

	— Яая гэх вэ дээ! Ний нуугүй хэлэхэд таныг овоохойны дэргэд зогсож байхыг хараад би удтал ширтсэн шүү. Гэнэт та ч бас... та надад энэ хавцлыг аль дээр үед бахдан биширч байх үеийг минь санагдуулсан. Тань шиг ийм залуу явахдаа би энэ хавцлыг анх харж дүрслэн буулгах дур хүсэлд автсан юм. Гэтэл чадал чансаа минь дутжээ. Хэргийн учир миний авьяастай, авьяасгүйтэй огт холбоогүй юм л даа. Миний зурсан зургаас тэр чигээрээ хүн амилах шиг болдог байв. Тэр зурагт, та ч энэ хавийг хараад ажигласан биз, тийм жихүүцэм хөндий зүйл ер байхгүй. Энэ хавьд цаанаа нэг цэвдэг хүйтэн, амьтай голтой зүйл байх аргагүй. Миний зурагт мөрөн дээрээ гуалин тавиад зөөж яваа модчин, дэгээ барьсан загасчин, дарс амтархан тамшаалж байгаа аглагч нарыг тусгавал илүүдэх биш, харин ч бодитой амьдралтай болгох сон доо.. Таныг хараад намайг тачигнатал хөхөрснийг та мэднэ шүү дээ. Энэ ууланд би гучин жилийн өмнө ирсэн. Найман жил хүний бараа харсангүй. Гайхалтай нь усны хоржигнох чимээ сонсогдохгүй газар очихоор нэг л юм дутагдаад байх шиг сэтгэл тогтохгүй эвгүй гээч. Сүүлийн үед би энэ хавцлаас холдож чадахгүй болж тэгсэн мөртөө түүнийг харах хүч дутагдах юм. Урьд энэ хананд цонх байсныг би саяхан бөглөчихсөн. Уг нь энэ цонхоор харахад даан ч сайхан.

	Аглагч хана нэвтлэн уулын гол харж буй мэт нүдээ онийлгоход царайд нь гуниг тодорно.

	Маргааш өглөө нь аглагчийн зааж өгсөн замаар мань залуу тосгоны зүг алхав. Одоо залуу уран зураг гэхээс айдас нь төрнө.

	Ци Байшид энэ үйл явдлыг ярьсан тэр зураач түдэлгүй эх орондоо буцжээ. Ци Байши ч уг түүхийг удсангүй мартжээ. Бүр залуудаа ч сод бүтээлч гэж тооцогддог байсан Ци Байши аялан жуулчлах дуртай байв. Зам зуураа зураг зурж, шүлэг бичнэ. Тэгээд өнөөх зураачтай ярилцсаны бүр хойно, хорин жилийн дараа нэгэн өглөө Аньциний уулаар явж байгаад төөрчихжээ. Уулын зам голдуу нарийхан, уулынхны явдаг жимээс ялгахад тун хэцүү, харин модчидын явдаг зөрөг алхах бүр улам баларсаар эцэстээ өвсөн дунд алга болчихно. Ци Байши замаасаа хазайснаа ойлгож, замын уулзвар олох санаатай буулаа. Гэтэл гэгээтэйд амжиж тосгонд хүрч чадахгүйгээ ойлгож, замаа товчлохоор зориг шулуудан намаг чиглэн алхав. Энэ нь түүний алдаа болжээ. Ой улам шигүү болсоор, ёроолоор нь уулын шуугиант гол урсах хавцлаар явах хэцүү, тэгээд бас нараар баримжаалж үзвэл гол чиглэсэн зүгийн нь эсрэг урсах ажээ. Ци Байши ой руу мацав. Гай газар доороос гэгчээр чулуунд халтиран хөлөө гэмтээчхэв. Гэсэн ч зориг төгс хүн тул шүдээ зуун яаж ийгээд урагшилсаар байлаа. Зуны урт өдөр барагдаж шигүү ойд гэгээ гэнэт тасрахыг нь яана. Ци Байши тас харанхуйд умбав. Хөлсөө асгаруулан, гэмтсэн хөлөө чирэн алхална. Шигүү шугуйнаас сая нэг гартал алсад цог улалзах харагдлаа. Модны цаагуур нэг улалзан нэг далдрах авч Ци Байши тэр зүгийг чиглэн гэлдрэв. Түдсэнгүй ус хоржигнон урсах бөглүү чимээ сонсогдов.

	Жаахан явтал жижиг овоохой харагдлаа. Ци Байши энэ юун овоохой, хэн амьдардаг юм бол гэж ер бодсонгүй бяцхан цэцэглэгт шууд л орчихлоо. Түүний хөлийн чимээгээр зулын гэрэлд бодлогошрон суусан өвгөн толгойгоо өндийлгөв. Зулын гэрэл ар нуруунаас нь тусах тул царайг нь ялгаж харахад бэрх аж.

	— Сайн байна уу? Сандаргасанд уучлаарай. Би аянчин хүн. Замдаа төөрчихлөө. Та намайг ганц шөнө хонуулаач? Бас хөлөө гэмтээчихлээ хэмээн Ци Байши өгүүлэв.

	Өвгөний үс, эрүүний сахал, хөмсөг нь цал буурал аж. Үсээ хэдэн урт гэзэг болгон унжуулж, нүүрний нь улаандуу хүрэн арьс нэвт гэрэлтэх мэт. Зулын бүдэг гэрэлд өвгөний туранхай, шөрмөслөг гар, хөл, хааш яаш өмссөн ламын жанч гэлтэй хувцас зэргийг нь бүүдгэр гэрэлд ялган харжээ.

	— Миний оромжийг голохгүй бол ор доо хэмээн өвгөн дуугарсан авч, уруул амны нь хөдөлгөөн харагдсангүй тул хаанаас тэгж хэлсэн нь мэдэгдсэнгүй. Түүний дуу зөөлөн намуун атлаа эелдэг тайвуу байлаа.

	Ци Байши гэмтсэн хөлөө олбог дээр аятайхан тавьж суунгуут ихэд ядарснаа гэнэт мэдрэв. Өвгөн түүнээс царайгаа буруулж аажим бослоо. Гэхдээ тэр удтал бодож байж босох шиг санагдав.

	— Хүлээж байгаарай! гэж өвгөн, Ци Байши руу нуруугаараа харан зогсож өөртөө хэлж буй мэт амандаа бувтнаад-Үзье байз, идэх юм үлдсэн байлгүй дээ гэлээ. Өвгөнийг ийнхүү өгүүлэхэд овоохой дотор сонсогдох усны хоржигнох чимээ түүний дуунаас илүү чанга аж. Ци Байши багана налж чинэрэн хатгах өвчнөө бага ч атугай намдаах гэж хөлөө сул тавьж голын зүгээс сонсогдох чимээг чагнан, өвгөнийг ширтэнэ. Яг энэ агшинд хорин жилийн тэртээ сонссон түүх санаанд нь буув. «Арай өнөө өвгөн биш байгаа даа!» гэж бодлоо. Дөнгөж орж ирүүт асууж шалгаах эвгүй ч юм даа. Ци Байши харанхуйд бүдэг харагдах өвгөнийг таг дуугүй ширтэн суусаар. Нэг мэдэх нь олбог дээр хөлөө сунган жийж усны хоржигнох чимээнд бүүвэйлэгдэн таг унтчихжээ.

	Сая сэрж нүдээ нээхэд нар дээр гарчээ. Өвгөн түүнийг нэвт шувт ширтэхийг мэдэрч дорхноо сэхээ авав. Одоо л нэг өвгөнийг сайн харлаа. Шөнө бол уужим сэтгэлтэй, ялдам зантай хүн шиг санагджээ. Гэтэл өмнө нь шал өөр хүн зогсоно. Жирийн, он цагийн уртад муухай болсон өвгөн биш аж. Унжсан хүрэн арьс, буурал үстэй нь огтхон ч зохицоогүй цус хурсан нүдэнд нь амьдралын их хүч тодорно. Тийм хүч хөгширч улбайсан тэнхээ доройтсон биед нь булгилсаар байгаа аж. Гэхдээ тэр нь ариун дөлгөөн хүч ер биш, харин дайсантай үхлийн тулаанд улайран ороход бэлхэн хашигдсан амьтан шиг ширүүн догшрол ажээ. Ци Байши өндийх гэтэл өвгөн болиулж, 

	— Жаахан хэвт. Та халуунтай байна. Та өчигдөр орой хөлийнхөө шархнаас болж ухаан алдаад баахан дэмийрсэн шүү. Би таны хөлд өвс хандалж хийсэн эм түрхсэн. Одоо би хоол аваад ирье гэж өвгөн хэллээ.

	Өвгөн эв хавгүй алхах нь муйхар залсан оньсон хүүхэлдэй гэлтэй. Түүнийг гармагц Ци Байши эргэн тойрноо ажиглав. Овоохой дотор эд юмс ер алга, гагцхүү буланд нь нэг авдар байгаа нь өнөөх зураачийн ярьсан аглагчийн орон гэр мөн дэг ээ. Овоохойг гял цал цэвэрлэсэн агаад түүний хэвтэж байгаа нимгэн дэвсгэрийг хаанаас авч өгсөн нь ойлгомжгүй. Тэр хөлөө дэвсгэрээс буулгахдаа харвал хар тос түрхэж хувцаснаас нь урж ороосон байлаа. Хөлөөс нь хурц үнэр ханхална. Ус хоржигнох чимээ сонсогдсон зүг эргэн харахад гудсаар бүтээсэн хулсан халхавч үзэгдэв. Тэнд хана байх ёстой гэж тэр саналаа. Тэгвэл юунд энэ халхавчийг хийсэн юм бол? Гэмтсэн хөлөө хөндөхгүйг хичээхээр халхавчийг хажуу тийш болгон харав. Хана дагуу нэлд нь татсан торго дээр уулын зураг байлаа. Зүүн талд нь асар том хад, чулуу ёроолд нь дүүрсэн урсгал, сүхээр цавчсан мэт хавцал, гялалзсан цагаан хөөс цахруулан хадан дундуур тэмүүлж, тохой үүсгэн урсах ус, уулсын дээгүүр хөхрөх алс гээд л нөгөө зураачийн ярьсан зүйл цөм тэр чигээрээ байх нь тэр. Зуны ногоон навчист битүү хучигдсан хадан дээр ургасан модод, уулын нугачаа бүр нь олон зууны туршид сүртэй дүр хэлбэрээ өөрчлөөгүйг гарган Ма Юань, Лю Суннянь5 нарын барилаар зурагджээ. Том хүйтэн хадны ан цаваас булгилах тунгалаг ус тоймгүй олон туяа цацруулсан тохойд тулж доош сэхүүн тэмүүлж, эсхүл цагаан хөөс эрчлүүлэн зургийн гадагш хаягдана. Уулсын алсад яг бороо дутгах гэж буй мэт бараан үүл айсуй. Энэ зураг нэлэнхийдээ цаанаа нэг догшин, мөн гэгээ тасрах үеийн зөөлөн агаар дүүрэн ажээ. Жинхэнэ хосгүй бүтээл аж! Зураг дээр зун цагийг дүрсэлсэн авч халуун дулаан ер мэдрэгдэхгүй байв. Амьтай голтой зүйл багтаах зай үгүй аж. Ци Байши бүхнийг умартан зургийг алмайран ширтэнэ. Хүрхрээ, усны цалгидсыг цагаан зосоор дүрсэлсэн нь усны хоржигнон урсах чимээг сонсгох мэт.

	Хажууд нь сүр сар гэсэн чимээ гарахад Ци Байши цочин эргэлээ. Хоол авчирсан өвгөн хулгана отсон муур адил түүнийг ширтэнэ.

	— За ямар байна? гэж хөдлөлгүй зогсож байгаа Ци Байшигаас өвгөн асуухад дуу нь гайхаш төрүүлэм эелдэг ажээ.

	Ци Байши дураараа загнасандаа уучлал гуйж нэрээ хэлэв. Өвгөн өдий хүртэл түүний нэрийг ч, эрхэлдэг ажлыг нь ч ер сонирхсонгүй. Тэгээд Ци Байши найз зураачаасаа сонссон зүйлээ өвгөнд илэн далангүй ярив. Өвгөн овоохойд таг дуугүй орж, хоёул өөд өөдөөсөө харан сууж өвгөн түүний царайг эгцлэн ширтэж, 

	— Та юу гэж бодож байна? гэж асуув.

	Өвгөн тайвуу тогтуун өгүүлэх нь байдал төрхтэй нь огт дүйхгүй аж. Энэ хүн овоохойн хананы цаадах байгалийн зураглал, хананд өлгөөтэй өөрийн зурсан зурагт бүрмөсөн автаж, бусад зүйлийг ердөө ч анзаарч ойшоохгүй байгааг Ци Байши гэнэт ухаарлаа.

	— Энэ зургийн талаар та юу гэж бодож байна? хэмээн өвгөн ахин лавлав. Өвгөний дүр төрх хувирч ам нь ангайн, үс нь сагсайн босож, хумс нь сунаж уртсах шиг болж Ци Байши айж цочин дагжив.

	— Хосгүй гайхамшигт бүтээл! Зүйргүй энгийн, гайхалтай сайхан болжээ. Орчин үеийн зураачдаас хэн нь ч ингэж бүтээж чадахгүй шүү. Жинхэнэ дээж бүтээл байна! гэж Ци Байши шагшин магтлаа.

	Догшин төрх өвгөнөөс тэрхэн зуур арилснаа дахиад л царай, дүр төрхөд нь илэрлээ.

	— Гэхдээ та хараагүй, хананы цаадах бодит байгалийг хараагүй байгаа шүү дээ!

	Тэгээд өвгөн босож Ци Байшиг гадагш гаръя гэлээ. Ци Байши гэмтсэн хөлөө ч умартаж овоохойгоос гарлаа. Хоёул овоохойг тойроход өөдөөс нь саяхан ярьсан байгаль харагдлаа. Зураг дээр дүрслэгдсэн, найз зураач нь ярьсан шиг яг адилхан аж. Гэхдээ зуны хурц нар хадны булан бүрийг ямар ч бийрээр буулгаж дөнгөшгүй тийм хүчит цацрагаар цохин хавцлыг гэрэлтүүлнэ. Уулсын ан цаваас гялтганасан хөвөнтэй төстэй бяцхан үүл дээш цойлон хөөрч, хадыг сүүмэлзүүлэн будантуулна. Борооны бараан ширхгүүд голын усыг цохин бууж, өнөөх бяцхан үүл уулын өөр оргилын цаагуур нуугдав. Шиврээ бороонд норсон хад, ногоон мод нарны цацрагийг ойлгон цацрааж гялтганана. Хөврөн нүүх үүлс нь хүрэн саарал хад, модны навчис, хөхөвтөр ногоон элдэв туяатай усанд нэг бараан, нэг гэгээтэй сүүдрээ ээлжлэн тусгана. Энд үнэхээр амьтай голтой зүйл багтах зай даанч алга, харин гэрэл, нарны туяаны хөдөлгөөн л ганцаараа ноёрхжээ. Өвгөн Ци Байшигийн дэргэд зогсох агаад түүний хөнхөр нүд нарны туяанд огт анивчихгүй ажээ. Хамраа үрчийлгэн, хөмсгөө зангидан Ци Байши, байгалийн зураглалын аль алиныг анхааралтай ширтэнэ. Ци Байши өвгөний нүд рүү харж, — Гойд сайхан газар юм! Гэсэн ч таны урласан зураг хосгүй гайхамшигт бүтээл юм! гэхэд өвгөн хариу үг дуугарсангүй овоохой руугаа явав.

	Ци Байши гэмтсэн хөлөө эдгээн өвгөнийд хэд хоног өнгөрөөв. Тэд зураг, байгалийн талаар ахин ярилцсангүй. Ци Байши ч халхавчийг сөхөн зургийг харах гэж оролдсонгүй. Өвгөн түүний хөлийн боолтыг байн байн сольж хоол унд хийж өгнө. Идэр залуу Ци Байшид өвгөн хүнээр асрамжлуулж тойлуулах тэсвэрлэшгүй ичгэвтэр санагдаж өвгөн хоол зөөж тавин оньсон хүүхэлдэй шиг эв хавгүй алхахыг харж үл чадна. Тэгсээр сая нэг салан одох өдөр ирлээ. Өвгөн, Ци Байши хоёр өөд өөдөөсөө харан сууж хоол идээд, дараа нь аглагч өвгөн зөөлөн тасалданги хоолойгоор хэлсэн нь:

	— Таны өнөөх найз явснаас хойш би хэдэн жилдээ хавцлыг харахгүйг оролдсон авч байгалийн зураглал санаанаас ер гардаггүй. Хана руу хялам хийхэд л хад бүхэн тов тодорхой нүдэнд үзэгдэнэ. Нэгэн удаа, зун байсан даг, би хавцлыг санаж байгаагаараа зурж хананд өлгөсөн. Тэгтэл нэг л биш ээ. Ахин зурахаар шийдсэн авч гартаа бийр барьж зүрхэлсэнгүй. Хожим нь өвгөн миний хүч тэнхээ харьж оролдоод оролдоод зурж чадахааргүй болсон. Одоо бүр хоол ундаа бэлтгэхэд ч хэцүү болж. Энэ өвлийг давахгүй байлгүй дээ. Таныг харахаар аль хэдийн орхиж ирсэн төрөл садан, найз нар маань бодогдох юм. Тэдний олонх нь өдийд ертөнцөөс талийгаа биз дээ. Гэвч би энэ хавцлаа орхиж даанч чадахгүй юм. Хавцлаас ч, зургаасаа ч салж яавч чадашгүй. Тэгсэн хэр нь аль алиныг нь харах хүсэл ер төрөхгүй юм.

	Өвгөний инээмсэглэсэн нүд галзуурсан юм шиг гялалзав.

	Ци Байши энэ бүхнийг Хэн Шаньд яриад, 

	— Байгалийг, эсвэл өөр хүний туурвисан бүтээлийг хуулбарласан хүн зургийг жинхэнэ эхээс нь илүү сайн бүтээж яасан ч чадахгүй хэмээн нэмж хэлжээ.

	 

	* * *

	 

	Хүний мэддэг урлагийн гурван төрөл болох үргэлжилсэн үг, яруу найраг, уран зургийн гоц авьяастай Хэн Шань уг яриаг мартсангүй. Өнөөх аглагчийн суудаг хавцалд хэзээ нэгэн цагт очиж үзэх юм сан гэж мөрөөдсөөр явжээ. Тэгтэл тэр нутгаас ирсэн нэг сурагчийнх нь гэрт нийтэд мэдэгдээгүй эртний нэгэн зураг хадгалагдаж байдаг тухай яриа сонсжээ. Хэн Шань энэ тухай дуулмагц сурагчдаа дагуулан тийш явахаар шийдэв. Тэдний зам эртний Канпинчжэнь хотоор дайрах байлаа. Энэ нь Ци Байши цагтаа уулнаас буусан газар мөн аж. Хэн Шань тэнд саатаж сурагчдаа өнөөх хавцлыг эрж олуулахаар илгээсэн авч тэд нь бүтэлгүйтэн буцаж иржээ. Хэн Шань уурлаж, хэд хоногийн хүнс зэхэн өөрөө голын урсгал сөрөн явлаа. Хаашаа ч яарах хэрэг байсангүй. Энэ бол тэнд Ци Байши очсоноос яг арван жилийн дараах хэрэг шүү дээ. Хэн Шань ууланд хоёр шөнө хонож, ядарч цуцсан боловч уулын зөрөг замаар дээш явсаар гол эгц чулуун хана даган урссан өнөөх газарт гэнэт гараад ирэх нь тэр. Уулын урсгал эх авсан давчуу хавцал түдэлгүй харагдав. Хавцал орох эгц эргэлт дээр том хад дүнхийнэ.

	Хавцал түүний санаж байсантай яг адилхан, эргэн тойрон нь хэдэн зуу тэр ч байтугай мянган жилийн туршид өөрчлөгдөөгүй нь лавтай. Хавцал урьдын адил хүн амьтангүй эл хуль, цаанаа нэг догшин, эвгүй. «Өнөөх овоохой хаана байна?». Хэн Шань эргэн тойрон хартал эвдэрч нурсан овоохой нүдэнд нь сая тусахад, «Өвгөн талийгаач болж дээ» хэмээн тааварлав. Дөхөн ойртоход агуйд орох үүд гэлтэй хар нүхнээс гэнэт ямар нэг юм сүр сар хийн гарч давхив. Тавцан руу гарна гэхээс айдас нь хүрнэ. Олбог шалан дээр тогтсон зузаан тоос шороонд дарагдан имрэн сэмэрчээ. Харин дээвэр нь хэвээрээ байгаа нь зузаан нарс модон тулгууртай болоод тэр биз. Хэн Шань өвсний уур дүүрч бүгчим болсон овоохойн доторхыг харав. Нүд нь харанхуйд дасахад буланд хэлхээтэй араг яс үзэгдлээ. Энэ нь хүний араг яс ажээ. Гавал нь бүтнээрээ, хонхорхойд нь хөгц шиг хар юм наалдан дүүрч, энд тэнд нь нүүрс мэт дагтаршин хатуурчээ. Араг ясны нь дэргэд даавуу байсан болов уу гэлтэй уранхай тасархай юмс харагдана. Хэн Шанийг овоохойн шал дээр гишгэхэд банзнууд нь даах боловч хүйт оргим муухай чахарна. Хавцлын талын хананд халхавч байх агаад хулсан хүрээнд гудас татжээ. Гудас аалзны шүлсний торонд л дэгэн догонтой тогтож байна гэлтэй. Хэн Шань халхавчийг хажуу тийш болгоход аалзны шүлсний торонд битүү хэрэгдсэн, хар хүрэн өнгөө бараг алдсан үжирсэн торгон даавуу гарав. Шороо тоосонд арай бага дарагдсан нь гайхалтай. Энэ ёрог даавуу өдий хир яахаараа ингэж хадгалагддаг билээ? Ханыг хаасан халхавч ийнхүү хамгаалсан байж ч болзошгүй юм. Гэхдээ шороо тоосыг нь ширүүхэн гөвж сэгсрэх юм бол үжирсэн торго тэр аяараа сэмэрч урагдмаар, дөнгөж биетэй байв.

	Хэн Шань зургийг хөндөхгүйг хичээн аалзны шүлсийг болгоомжтой цэвэрлэнэ. Энд тэндээ урагдсан байх ба шавж хорхой нэвт идсэн жижиг жижиг нүхний завсраар хана үзэгдэнэ. Ёрог даавуу урьд нэлээд урт байсан боловч, хана захаараа нурж унасан тул ёрог даавуу тэр хавьдаа газар шүргэж тоос шороотой холилдож тэрүүхэндээ ялган салгах боломжгүй болжээ. Ийм болтлоо үжирч ялзарсан торго өдий хэр хананд тогтсоор ирсэн нь хачирхалтай санагдана. Хэн Шань нягтлан харсаар, торго дээр бороо салхи биш, харин хүний гар үлдээсэн ул мөр болсон тасархай тасархай зураасыг ажиглав. Хэн Шань тун анхааралтай ширтлээ. Анхандаа тасархай тасархай зураасыг нийлүүлэн харж болохгүй байв. Гэсэн ч аажимдаа зурааснууд хоорондоо холбогдон нэгдсээр дүрс тодорно. Аль хэдийн мартагдсан дурсамж эсвэл зүүдэнд харсан үйл явдал гэнэт санагдах тохиолдол байдаг шиг л байв. Будгаар дүрслэгдсэн зурааснууд хүн ирснийг мэдрэн амилж бие биедээ уялдан холбогдож урьдын дүрсээ сэргээхийг оролдох мэт. Хэн Шань нүдээ анивчихгүй юм сан гэж эмээнэ. Энэ бол нүдээ нэг л цавччихвал тэрхэн зуур алга болчих хуурмаг үзэгдэл, тэгээд эвдэрч нурсан овоохой дотор орь ганцаараа цоорхой үжирсэн торго ширтэн хоцрох юм шиг санагдана. Хар хөх будгаар зурагдсан хад ёрог даавуутай ялгагдахааргүй холилдож будаг нь энд тэндээ ховхорч, бийрийн ул мөр харагдахааргүй баларчээ. Гэхдээ Хэн Шанийн гярхай хараанд үл ажиглагдах зураас амилж, яагаад ч юм алга болсон хэсгүүдийг эчнээ оролцуулан, хөдөлгөөнгүй уулс, урсаж байгаа усыг дүрслэн харагдуулна.

	Тод биш дүрслэгдсэн элдэв хачин хэлбэртэй чулуу үхлийн бүжигт зогтусан царцжээ. Модны ногоон өнгө, усны цэнхэр өнгө арилж бүр арилжээ. Хүрхрээгээс доош шидэгдэх урсгал нүдэнд тусах авч хажууд хөсөр хэвтэх араг яс шиг цайжээ. Алсын уулс, тэдгээрийн сунжирсан оргилууд бүдэг сүүмийж, сүүдэр мэт юу юугүй арилах гэж байгаа юм шиг. Зураачийн духанд хөх судлууд гүрийн, нүүрээр нь том том хөлс урсаж, нүдэнд нь цус хурав. Торго дээр гарсан зурааснууд, зураачийн сэтгэлийн үл үзэгдэх хүч тэнхээ, Хэн Шаний догдолсон сэтгэл л зургийг ахин амилуулна. Хэн Шань уртаар амьсгаа авчих юм бол дүрс зураг торгоны цуг шалан дээр ойчиж бөөн тоос шороо болон хувирчих мэт. Байгалийн зураглал Хэн Шаний сэтгэлд л дүрслэгдэхээс биш, нүдний нь өмнө алга. Хар дарсан зүүд мэт будан дунд уулсын хүйтэн, баргар мөргөцгүүд овооролдон шавааралдаж, жингүй, хүйтэн халууны аль алиныг алдсан цагаан ус таг чимээгүй урсана. Энэ бол харанхуйгаас хөврөн гарч ирсэн авч хаанаас болох нь үл мэдэгдэх бүдэг гэрэлд яльгүй тодрох байгалийн гунигт, аймшигт зураглал аж. Нас нөгчсөн зураачийн царай ч яг ийм байсан нь лавтай. Үнэхээр ч энд амьтай голтой зүйл байх даанч аргагүй юм. Гэхдээ амьд амьтан энэ байгалийн зураглалаас хараагаа салгаж чадахгүй аж. Тэр, энэ хавцлыг ид зун цагт зурсангүй. Хавар ч биш, намар ч биш, өвөл ч биш. Энэ бол үхэгсдийн ноёрхлын уулсын зураглал юм.

	 

	* * *

	 

	Чжэн яриагаа дуусгаж, нарны гэрэлд цохиулсан мэт нүдээ анивчиж ичингүйрэн инээмсэглэнэ.

	— Бид эцсийн эцэст тухайн цаг үеийнхээ туслах ажилчнаар явж байгаа юм. Цаг үе хүсвэл хэрэггүй цаасыг ч ирээдүй үедээ хосгүй гайхамшигт бүтээл гэж хаяглан үлдээчхээд жинхэнэ хосгүй бүтээлийг ялзруулж байдаг юм. Би туслах ажилчин байхыг ер хүсэхгүй. Тэгээд л цаг үе шиг гартаа бийр барьдаггүй зураач болох гэсэн юм. Хачин боловч...

	Чжэн толгойгоо гудайлгаж түр азнаснаа үргэлжлүүлэн:

	— Одоо бодоход Хэн Шань тэр үйл явдлыг өөрөө зохион ярьжээ. Тэр үед би алдар нэр хөөцөлддөг, аагтай байж л дээ. Тэгээд миний ямаан омгийг дарах гэж түүнийг зориуд хэлжээ. Тэр чинь яруу найраг шүү дээ... Одоо бол тэр явдал үнэн ч бай, худлаа ч бай надад ялгаа алга гэлээ.

	Чжэн гүнзгий санаа алдаад, дараа нь тачигнатал хөхөрч:

	— Сиху6 нуурт өнөөх Ли Бо шумбасан шиг үдэш арай биш биз? хэмээн өгүүлэв.

	Нуур дунд торойх нэг ч завь алга. Эрэг тэр аяараа харанхуйд умбажээ. Гагцхүү нуур л сарны гэрэлд гийгүүлэгдэнэ. Ханьчжоугийн оршин суугчид бид ийм сайхан үдшийг сайн мэднэ л дээ. Ийм үдэш айлчилсныг харахад согтуу гарчих шиг болно. Гэвч сэтгэл нэг л гунигтай.

	— Хөөе завьчин! Сэрээч! Бид буцлаа! хэмээн Чжэн хашхираад, — Жаахан даарчихлаа гэв.

	Тэгээд дээлийнхээ ханцуйг буулгаад хивсэн дээр хажуулдан хэвтээд нүдээ анилаа.

	Хавар цаг боловч дэнлүү барихад хүртэл шөнийн хүйтэн мэдэгдэнэ. Би шартсанаас баргар царайлж, Чжэнийг дүнсийн ширтэн завин дотор биеэ сул тавин сууж, сэлүүрийн тээг нэгэн жигд хяхнах чимээний аясаар ганхана. Би түүний ярьсан зүйлийг бодсонгүй, харин миний хүү цзиныши зэрэг горилох шалгалтыг давж, эрдмийн шатаар дээш авиран мацсаар, сүүлдээ сүрхий түшмэл болно доо гэж бодож байлаа.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Ми Фэй (1051-1107) хятадын алдарт байгалийн зураач, хичээнгүй бичигч, урлагийн онолч.




	[←2]
	 Цзиньши — эрдмийн дээд зэрэг. Эртний хятадад хэргэм горилох шалгалтын систем байсан бөгөөд зөвхөн тийм шалгалтыг давж гэмээж нь улсын албанд орж болдог байжээ. Шалгалт өгч байгаа хүний горилж буй хэргэмээс шалтгаалан шалгалт нь янз бүрийн төвшинд явагддаг байжээ.




	[←3]
	 Цин угсааны хаан — 1644—1911 он хүртэл хятадыг захирч байжээ.




	[←4]
	 Ци Байши (1861-1957) — хятадын алдарт зураач




	[←5]
	 Ма Юань (XII зууны сүүлч XIII зууны эхэн) Лю Сун- Нянь, (XII зуун)— байгалийн зургаараа нэрд гарсан хятадын томоохон зураачид.




	[←6]
	 Домогт гардгаар, хятадын нэрт яруу найрагч Ли Бо (701-762) согтчихоод үзэсгэлэнтэйгээрээ цуунд гарсан Сиху нуурын усанд туссан сарыг барих гээд живсэн гэдэг.

